
Монгол Улсын Их Хурлын хаврын ээлжит чуулганы 7 дугаар сарын 5-ны өдрийн /Баасан/ нэгдсэн хуралдаан 9 цаг 15 минутад Улсын Их Хурлын дарга С.Төмөр-Очир нээж гишүүдийн ирц, хэлэлцэх асуудлын дарааллыг танилцуулав.

Өглөөний нэгдсэн хуралдаанд ирвэл зохих 76 гишүүнээс 58 гишүүн ирж, 76.3 хувийн ирцтэй байв.

Чөлөөтэй: -П.Нямдаваа, Л.Гүндалай, Б.Эрдэнэбат, Р.Сандалхан, Д.Баттулга, Ц.Шийрэвдамба, Х.Жекей, Г.Нямдаваа, Н.Тогтох, Б.Чадраа, Ч.Улаан, Д.Түмэндэмбэрэл, О.Нигамет, Д.Оюунхорол, Н.Энхбаяр
Өвчтэй: -Э.Гомбожав, Ө.Энхтүвшин

НЭГ.Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төсөл
Хэлэлцэж буй асуудлаар ажлын хэсэг Гадаад хэргийн сайд Л.Эрдэнэчулуун, Үйлдвэр, худалдааны сайд Ч.Ганзориг, тус яамны мэргэжилтэн Д.Одонгуа, ГХЯ-ны Эрх зүйн консулын газрын дэд захирал Г.Сэсээр, Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа, Байнгын хорооны референт М.Элбэгдорж нар оролцов.

Төсөл санаачлагчийн илтгэлийг Үйлдвэр, худалдааны сайд Ч.Ганзориг танилцуулав. Илтгэлтэй холбогдуулан Улсын Их Хурлын гишүүн Ш.Бадам, С.Дулам нарын асуусан асуултад ажлын хэсгээс Г.Сэсээр нэмэлт, тайлбар хийв.

Аюулгүй байдал, гадаад бодлогын байнгын хорооны дүгнэлтийг Улсын Их Хурлын гишүүн Б.Шаравсамбуу танилцуулав.

С.Төмөр-Очир: - Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төслийг хэлэлцье.

Зөвшөөрсөн 44

Татгалзсан 5

Бүгд 49 –89.8 хувийн саналаар дэмжигдлээ.

С.Төмөр-Очир: - Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийг бүхэлд нь баталъя.

Зөвшөөрсөн 40

Татгалзсан 10

Бүгд 50 -80.0 хувийн саналаар батлагдлаа.

Уг асуудлыг 9 цаг 25 минутад хэлэлцэж дуусав.

ХОЁР.Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төсөл 

Хэлэлцэж буй асуудлаар ажлын хэсэг Санхүү, эдийн засгийн сайд Ч.Улаан, Ерөнхий сайдын зөвлөх Ч.Хүрэлбаатар, Өрхийн амьжиргааг дэмжих хөтөлбөрийн газрын мэргэжилтэн Г.Пагма, Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа, Байнгын хорооны референт М.Элбэгдорж нар оролцов.

Төсөл санаачлагчийн дүгнэлтийг Санхүү, эдийн засгийн сайд Ч.Улаан, Аюулгүй байдал, гадаад бодлогын байнгын хорооны дүгнэлтийг Улсын Их Хурлын гишүүн Д.Лүндээжанцан танилцуулав.

С.Төмөр-Очир: - Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийг хэлэлцье.

Зөвшөөрсөн 46

Татгалзсан 8

Бүгд 54 –85.2 хувийн саналаар дэмжигдлээ.

Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийг анхны хэлэлцүүлгээр баталъя.

Зөвшөөрсөн 48

Татгалзсан 5

Бүгд 5З –90.6 хувийн саналаар батлагдлаа.

Уг асуудлыг 9 цаг З1 минутад хэлэлцэж дуусав.

ГУРАВ. УИХ-ын 2002 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл
Хэлэлцэж буй асуудлаар ажлын хэсэг Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Д.Насанжаргал, Байнгын хорооны референт Г.Чагнаадорж нар оролцов.

 Төрийн байгуулалтын байнгын хорооны дүгнэлтийг Улсын Их Хурлын гишүүн, Байнгын хорооны дарга Д.Дэмбэрэл танилцуулав.

С.Төмөр-Очир: - Улсын Их Хурлын 2002 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцье.

Зөвшөөрсөн 51

Татгалзсан 5

Бүгд 56 –91.1 хувийн саналаар дэмжигдлээ.

С.Төмөр-Очир: -Монгол Улсын Их Хурлын 2002 оны намрын ээлжит чуулганаар хэлэлцэх асуудлын тухай Улсын Их Хурлын тогтоолыг анхны хэлэлцүүлгээр баталъя.

Зөвшөөрсөн 51

Татгалзсан 6

Бүгд 57 –89.5 хувийн саналаар дэмжигдлээ.

Уг асуудлыг 9 цаг 36 минутад хэлэлцэж дуусав.

ДӨРӨВ. Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төсөл
С.Төмөр-Очир: -Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг хэлэлцье.

Зөвшөөрсөн 4З
Татгалзсан 14

Бүгд 57 –75.4 хувийн саналаар дэмжигдлээ.

С.Төмөр-Очир: -Байнгын хорооны бүрэлдэхүүнд өөрчлөлт оруулах тухай тогтоолын төслийг баталъя. 

Зөвшөөрсөн 47

Татгалзсан 10

Бүгд 57 –82.5 хувийн саналаар дэмжигдлээ.

Уг асуудлыг 9 цаг 40 минутад хэлэлцэж дуусав.

Монгол Улсын Их Хурлын дарга С.Төмөр-Очир Төрийн албаны тухай Монгол Улсын хуулийн эцсийн найруулгыг уншиж танилцуулав.

2002 оны 7 дугаар сарын 4-ны өдрийн Монгол Улсын Их Хурлын тухай хуульд өөрчлөлт оруулах тухай хуулийн эцсийн найруулгатай холбогдуулан Улсын Их Хурлын гишүүн С.Оюун, Д.Дэмбэрэл, Ж.Бямбадорж, Ж.Наранцацралт, Ц.Нямдорж, Ж.Бямбадорж, А.Базархүү, С.Төмөр-Очир нар санал хэлэв.

Уг асуудлыг 9 цаг 5З минутад хэлэлцэж дуусав.

Энэ өдрийн хуралдаан 9 цаг 54 минутад өндөрлөв.

Г.НАРАНТУЯА

МОНГОЛ УЛСЫН ИХ ХУРЛЫН 2002 ОНЫ ХАВРЫН

ЭЭЛЖИТ ЧУУЛГАНЫ 7 ДУГААР САРЫН 5-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

С.Төмөр-Очир: -Улсын Их Хурлын чуулганы 7 дугаар сарын 5-ны өдрийн нэгдсэн хуралдаан нээснийг мэдэгдье.


Өнөөдрийн хуралдаанаар дараахь асуудлыг хэлэлцэхээр төлөвлөж байна. 

-Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төсөл
-Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төсөл
-УИХ-ын 2002 оны намрын ээлжит чуулганаар хэлэлцэх асуудлын тухай УИХ-ын тогтоолын төсөл
Бусад асуудал гэсэн асуудлыг хэлэлцэхээр төлөвлөж байна. Эхний хэлэлцэх асуудалдаа оръё.

Эхний хэлэлцэх асуудал. Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төслийн хэлэлцэх эсэх асуудлыг хэлэлцье. Уг асуудлын талаар төсөл санаачлагчийн илтгэлийг Үйлдвэр, худалдааны сайд Ч.Ганзориг танилцуулна.

Ч.Ганзориг: -Монгол Улсын Их Хурлын дарга, эрхэм гишүүд ээ,

1999 онд Улаанбаатар хотноо хуралдсан эдийн засаг, шинжлэх ухаан-техникийн хамтын ажиллагааны Засгийн газар хоорондын комиссын анхны хуралдаанаар худалдааны хэлэлцээрийг шинэчлэхээр шийдвэрлэжээ. Талууд хэлэлцээрийн төслийг солилцож Гавана хотноо болсон 2001 оны 11 дүгээр сард болсон  Монгол–Кубын эдийн засаг, шинжлэх ухаан, техникийн хамтын ажиллагааны Засгийн газар хоорондын комиссын хуралдааны үеэр уг хэлэлцээрт гарын үсэг зурсан байна.

Хэлэлцээрийн зорилго хоёр орны хооронд эрх тэгш, харилцан ашигтай байх зарчмын үндсэн дээр худалдаа, эдийн засгийн харилцааг хөхүүлэн дэмжихэд оршиж байгаа юм.

Монгол, Кубын хооронд 1960-1980 онд байгуулсан гэрээ хэлэлцээрүүд нь өнөөгийн хоёр талын харилцааг зохицуулах эрх зүйн акт болж чадахгүй байгаа тул өнөөгийн нөхцөл, байдалд нийцүүлэн шинэчлэх шаардлагатай байгааг харгалзан энэхүү хэлэлцээрийг байгуулсан юм. Хэлэлцээрээр талууд бараа үйлчилгээ солилцохтой холбоотой бүхий л үйл ажиллагааг дэлхийн худалдааны байгууллагын эрх зүйн хүрээ болон өөрийн оронд хүчин төгөлдөр мөрдөж буй хууль тогтоомжийн хүрээнд үндэстний нэн тааламжтай нөхцөл харилцан олгохоор тохиролцсон юм. Хоёр орны худалдааг энэхүү хэлэлцээр хоёр улсад хүчин төгөлдөр мөрдөж буй хууль тогтоомж болон олон улсын худалдаанд мөрддөг горим журмын заалтын дагуу талуудын хуулийн этгээд хувь хүмүүсийн хооронд байгуулах гэрээний үндсэн дээр хийх бөгөөд бараа худалдах, худалдан авахад гэрээнд тусгайлан заагаагүй бол ИНКОТЕРМС 2000 нөхцөлийг хэрэгэлэж үнийг бараа, үйлчилгээний чанар, техникийн зохих түвшинтэй уялдсан дэлхийн зах зээлийн тухайн үеийн үнэд тулгуурлан тохиролцож байхаар хэлэлцээрт тусгасан болно.

Мөн түүнчлэн бараа, үйлчилгээний бүх төлбөр, тооцоог олон улсын практикийг харгалзан тухайн улсад хүчин төгөлдөр мөрдөж буй валютын хууль тогтоомжийн дагуу чөлөөтэй хөрвөх валютаар гүйцэтгэж байхаар тусгасан болно.

Хэлэлцээр нь таван жилийн хугацаанд хүчин төгөлдөр байх бөгөөд дуусгавар болгох талаар аль нэг талаас санал гарахгүй бол нэг жилээр шууд сунгагдаж байх юм.

Хэлэлцээр нь хоёр талын эрх бүхий байгууллагууд соёрхон баталж баримт бичгийг солилцсоны дараа хүчин төгөлдөр болох юм.

Эрхэм гишүүд ээ, хэлэлцээрийг хэлэлцэж соёрхон баталж өгнө үү.

С.Төмөр-Очир: -Ганзориг сайдад баярлалаа. Ажлын хэсэг Гадаад хэргийн сайд Л.Эрдэнэчулуун, Үйлдвэр, худалдааны сайд Ч.Ганзориг, ҮХЯ-ны Худалдааны бодлого, хамтын ажиллагааны газрын мэргэжилтэн Д.Одонгуа, ГХЯ-ны Эрх зүйн консулын газрын дэд захирал Г.Сэсээр нар оролцож байна.

Асуулт асуухаар нэрсээ ирүүлнэ үү. Бадам гишүүнийг асуултаа асуухыг урьж байна.

Ш.Бадам: - Хоёр орны Засгийн газар хооронд 2001 оны 11 дүгээр сарын 9-нд хэлэлцээрт гарын үсэг зурсан юм байна. 8 сарын дараагаар соёрхон батлуулахаар орж ирж байдаг юм байна энэ хугацаа шаарддаг ямар учиртай байдаг юм болов оо. Тэр даруй оруулж ирж батлуулж болдоггүй юм уу.

С.Төмөр-Очир: -Бадам гишүүний асуултад хариулъя.

Г.Сэсээр: -Анх энэ хэлэлцээрт 2001 оны 11 дүгээр сард гарын үсэг зурсан. Куба, Монголын хоорондын эдийн засаг, шинжлэх ухаан-техникийн хамтын ажиллагааны ажлын хэсгийн хуралдааны үеэр гарын үсэг зурсан. Тэрнээс хойш Засгийн газар, Улсын Их Хуралд холбогдох яамдын санал авч Засгийн газар Улсын Их Хуралд оруулаад байнгын хороон дээр хэлэлцэгдээд явсаар байгаад хугацаандаа орж ирж байгаа юм.

С.Төмөр-Очир: -Дулам гишүүнийг асуултаа асуухыг урьж байна.

С.Дулам: - Куба манайх хоёр чинь олон жилийн харилцаатай уламжлалт харилцаа бий шүү дээ. Урд нь байгуулсан гэрээ, хэлэлцээрүүд ямар янзтай явдаг юм үргэлжилж явдаг юм уу, зогссон байдаг юм уу энийг сонирхож асуух гэсэн юм.

Г.Сэсээр: -Хоёр орны хооронд урд нь байгуулсан гэрээ, хэлэлцээрүүд хүчин төгөлдөр мөрдөгдөх нь хүчин төгөлдөр мөрдөгдөөд явж байгаа. Энэ худалдааны хэлэлцээрийг яагаад шинэчилж байгуулах шаардлага гарсан юм бэ гэхээр зэрэг Монгол Улс, Куба улс хоёулаа дэлхийн худалдааны байгууллагын гишүүн болсноос хойш нөхцөл байдал, шинэчлэгдэж өөрчлөгдөж учраас орчин үеийн өнөөгийн нөхцөл шаардлагад тохируулж өөрчлөлт оруулсан. Энэ өөрчлөлт оруулсан гол заалт сая Ганзориг сайдын танилцуулснаар хоёр орон хоорондоо бие биендээ худалдааны нэн тааламжтай нөхцөл олгож байгаа юм. Энэ нөхцөл олгож байгаа асуудал нэгэнт нэн тааламжтай нөхцөл олгож байгаа бол тухайн орны мөрдөгдөж байгаа импортын барааны гаалийн татварын ердийн хувиас 2 дахин бага тариф хэрэглэдэг ийм нөхцөл байгаа учраас энэ хуулинд зааснаас өөр нөхцөл тогтоосон гэдэг агуулгаар нь Улсын Их Хуралд оруулж соёрхон батлуулахаар хоёр тал хэлэлцээр байгуулахдаа тохиролцсон юм.

С.Төмөр-Очир: - Асуулт асуухаар нэрээ ирүүлсэн гишүүд дууслаа. Асуулт, хариултаа тасалъя.

Хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсоё. Байнгын хорооны дүгнэлтийг УИХ-ын гишүүн Б.Шаравсамбуу танилцуулна.

Б.Шаравсамбуу: -Улсын Их Хурлын дарга, эрхэм гишүүд ээ,

Монгол Улсын Засгийн газраас 2002 оны 05 дугаар сарын 24-ны өдөр өргөн мэдүүлсэн Монгол Улсын Засгийн газар, Бүгд Найрамдах Куба Улсын Засгийн газар хооронд 2001 оны 11 дүгээр сарын 9-ны өдөр байгуулсан Худалдааны хэлэлцээрийг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2002 оны 7 дугаар сарын З-ны өдрийн хуралдаанаараа хэлэлцээд дараахь дүгнэлтийг Улсын Их Хурлын нэгдсэн хуралдаанд оруулж байна.

Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны Хэлэлцээрийг байгуулснаар хоёр орны хооронд эрх тэгш, харилцан ашигтай байх зарчмын үндсэн дээр худалдаа, эдийн засгийн харилцааг хөгжүүлж бараа, үйлчилгээний солилцоог эрчимжүүлэн улмаар үнийг бараа, үйлчилгээний чанар, техникийн зохих түвшинтэй уялдуулж дэлхийн зах зээлийн үнэд тулгуурлан тохиролцох нөхцөлийг бүрдүүлэх юм. Энэхүү хэлэлцээрээр бараа, үйлчилгээ солилцохтой холбоотой бүхий л үйл ажиллагааг явуулахдаа дэлхийн Худалдааны байгууллагаас тогтоосон эрх зүйн орчнд болон өөрийн оронд хүчин төгөлдөр мөрдөж буй хууль тогтоомжийн хүрээнд үндэстний нэн тааламжтай нөхцөл харилцан олгосноороо ач холбогдолтой юм.

Хэлэлцээр соёрхон батлах тухай хуулийн төслийг Байнгын хорооны хуралдаанд оролцсон гишүүдийн олонхийн саналаар дэмжиж, уг төслийг Улсын Их Хурлын нэгдсэн хуралдаанаар хэлэлцүүлэн анхны хэлэлцүүлгээр батлуулах нь зүйтэй гэж үзлээ.

Улсын Их Хурлын эрхэм гишүүд ээ, 

Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төслийг анхны хэлэлцүүлгээр батлуулахаар тус Байнгын хорооноос гаргасан дүгнэлтийг хэлэлцэн шийдвэрлэж өгөхийг хүсье.

Анхаарал тавьсанд баярлалаа.

С.Төмөр-Очир: - Баянгын хорооны дүгнэлттэй холбогдуулан асуулт асуух гишүүд алга байна. 

Байнгын хорооны саналаар санал хураалт явуулъя. Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийн төслийг хэлэлцэх эсэх асуудлаар санал хураалт явуулъя. Байнгын хороо хэлэлцье гэсэн байна. Байнгын хорооны саналыг дэмжье.

Зөвшөөрсөн 44

Татгалзсан 5

Бүгд 49 –89.8 хувийн саналаар дэмжигдлээ.

Байнгын хорооны дүгнэлтийг хуулийг соёрхон батлах асуудлыг хамтад нь шийдье гэсэн санал оруулж ирсэн. Монгол Улсын Засгийн газар, Бүгд Найрамдах Куба Улсын Засгийн газар хоорондын Худалдааны хэлэлцээрийг соёрхон батлах тухай хуулийг бүхэлд нь баталъя гэдгээр санал хураалт явуулъя.

Зөвшөөрсөн 40

Татгалзсан 10

Бүгд 50 -80.0 хувийн саналаар батлагдлаа.

Дараагийнхаа хэлэлцэх асуудалд оръё. Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төсөл 

Төсөл санаачлагчийн илтгэлийг сонсоё. Төсөл санаачлагчийн илтгэлийг Улсын Их Хурлын гишүүн, Санхүү, эдийн засгийн Ч.Улаан танилцуулна.

Ч.Улаан: -Монгол Улсын Их Хурлын дарга, эрхэм гишүүд ээ,

Монгол Улсын Засгийн газраас батлан гаргасан Өрхийн амьжиргааны чадавхийг дэмжих Үндэсний хөтөлбөрийн хүрээнд Тогтвортой амьжиргаа төслийг хэрэгжүүлэхэд зориулан Олон улсын хөгжлийн ассоциацаас нийт 15 сая зээлжих тусгай эрх бүхий 18.6 сая ам.долларын хөнгөлөлттэй зээл олгоход бэлэн болоод байна. Энэхүү зээл нь хөнгөлөлттэй нөхцөлөөр олгогдох бөгөөд үндсэн өрөөс чөлөөлөгдөх 10 жилийг оролцуулан 30 жилийн хугацаатай, жилийн 0.75 хувийн хүүтэй байх юм. Зээлийн гэрээнд 2002 оны 6 дугаарс арын 21-ний өдөр гарын үсэг зурсан. 

Тогтвортой амьжиргаа төслийг хэрэгжүүлэх хугацаанд ядуурлыг бууруулах үндэсний хөтөлбөрийн хүрээнд санаачлан хэрэгжүүлж эхэлсэн ажлыг үргэлжлүүлэн дэмжихээс гадна сонгон авсан үндсэн 8 аймагт шинэ хөрөнгө оруулалт хийх чадавхи бий болгох ажлыг хийх болно. Тус төслийн гол зорилт нь сонгож авсан бүс нутагт амьжиргааны илүү дэвшилттэй, найдвартай, тогтвортой стратеги боловсруулж, бүтэц, зохион байгуулалтын чадавхи буй болгосныг хөтөлбөрийн 2 дугаар үе шатанд автаж өргөжүүлэх зорилгоор үр бүтээлтэй сурталчлах явдал гэж үзэж байгаа юм.

Тогтвортой амьжиргаа төсөл нь 4 бүрэлдэхүүн хэсгээс бүрдэж байгаа. Үүнд бэлчээрийн мал аж ахуй эрсдэлийн удирдлага, бичил санхүүгийн хүрээг өргөтгөх, орон нутгийн санаачилгын сан, төслийн удирдлага ба бодлогын дэмжлэг гэсэн 4 үндсэн хэсэгтэй юм. Тогтвортой амьжиргаа төслийн хөгжлийн зээлийн гэрээг дэлхийн банкны захирлуудын зөвлөлөөр  2002 оны 6 дугаар сарын 11-ний өдрийн хуралдаанаар хэлэлцэгдэж батлагдсан болно.

Монгол Улсын Засгийн газрын 2002 оны 6 дугаар сарын 12-ны өдрийн хуралдаанаар уг зээлийн гэрээг хэлэлцэж Улсын Их Хурал соёрхон батлуулахаар өргөн мэдүүлэх нь зүйтэй гэж шийдвэрлэсэн юм. Иймд Монгол Улс, Олон улсын хөгжлийн ассоциацийн хооронд байгуулсан тогтвортой амьжиргаа, зээлийн гэрээг соёрхон батлуулахаар Улсын Их Хурлын чуулганд танилцуулж байна. Зээлийн гэрээг хэлэлцэн соёрхон баталж өгөхийг хүсье.

Анхаарал тавьсанд баярлалаа.

С.Төмөр-Очир: -Төсөл санаачлагчийн илтгэлтэй холбогдуулан асуулт асуух гишүүн алга байна.

Ажлын хэсэгт Санхүү, эдийн засгийн сайд Ч.Улаан, Ерөнхий сайдын Ч.Хүрэлбаатар, Өрхийн амьжиргааг дэмжих хөтөлбөрийн газрын мэргэжилтэн Г.Пагма нар оролцож байна.

Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийн талаарх Аюулгүй байдал, гадаад бодлогын байнгын хорооны дүгнэлтийг сонсоё. Байнгын хорооны дарга Д.Лүндээжанцан танилцуулна.

Д.Лүндээжанцан: -Улсын Их Хурлын дарга, эрхэм гишүүд ээ,

Монгол Улсын Засгийн газраас 2002 оны 06 дугаар сарын 26-ны өдөр өргөн мэдүүлсэн Монгол Улс, Олон улсын хөгжлийн Ассоциацийн хооронд 2002 оны 06 дугаар сарын 24-ны өдөр байгуулсан "Тогтвортой амьжиргааны төсөл"-ийн хөгжлийн Зээлийн гэрээг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2002 оны 7 дугаар сарын 03-ны өдрийн хуралдаанаараа хэлэлцээд дараахь дүгнэлтийг УИХ-ын нэгдсэн хуралдаанд оруулж байна.

"Тогтвортой амьжиргааны төсөл"-ийг хэрэгжүүлснээр Монгол Улсад амьжиргааны илүү дэвшилттэй стратеги нэвтрүүлэн хүний, нийгмийн, санхүүгийн, эрүүл мэндийн болон эд хөрөнгийн нөөц бололцоо бий болгож улмаар ядуу болон эмзэг хэсгийн амьжиргаа найдвартай болж, тогтворжих нөхцөлийг бүрдүүлнэ.

Зээлийн гэрээг соёрхон батлах тухай хуулийн төслийг Байнгын хорооны хуралдаанд оролцсон гишүүд 100 хувийн саналаар дэмжиж, уг төслийг Улсын Их Хурлын нэгдсэн хуралдаанаар хэлэлцүүлэн анхны хэлэлцүүлгээр батлуулах нь зүйтэй гэж үзлээ.

Улсын Их Хурлын эрхэм гишүүд ээ!

Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийг анхны хэлэлцүүлгээр батлуулахаар тус Байнгын хрооноос гаргасан дүгнэлтийг хэлэлцэн шийдвэрлэж өгөхийг хүсье.

Анхаарал тавьсанд баярлалаа.

С.Төмөр-Очир: - Байнгын хорооны дүгнэлттэй холбогдуулан асуулт асуух гишүүн байна уу. Алга байна.

Байнгын хорооны саналаар санал хураалт явуулъя. Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийг хэлэлцье гэдгээр санал хураалт явуулъя.

Зөвшөөрсөн 46

Татгалзсан 8

Бүгд 54 –85.2 хувийн саналаар дэмжигдлээ.

Байнгын хорооноос оруулсан саналаар Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай хуулийн төслийг анхны хэлэлцүүлгээр батлуулах саналтай байна. Байнгын хорооны саналаар хуулийг бүхэлд нь баталъя гэдгээр санал хураалт явуулъя.

Зөвшөөрсөн 48

Татгалзсан 5

Бүгд 5З –90.6 хувийн саналаар Монгол Улс, Олон Улсын хөгжлийн ассоциацийн хооронд байгуулсан "Тогтвортой амьжиргааны төсөл"-ийн хөгжлийн зээлийн гэрээг соёрхон батлах тухай Монгол Улсын хууль батлагдлаа.

Дараагийнхаа хэлэлцэх асуудалдаа оръё. УИХ-ын 2002 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцье. Төслийн талаар Төрийн байгуулалтын байнгын хорооны дүгнэлтийг Улсын Их Хурлын гишүүн, Байнгын хорооны дарга Д.Дэмбэрэл танилцуулна.

Д.Дэмбэрэл: -Улсын Их Хурлын дарга, эрхэм гишүүд ээ,

Монгол Улсын Их Хурлын тухай хуулийн 10 дугаар зүйлийн 2 дахь хэсэгт заасны дагуу Улсын Их Хурлын ээлжит чуулган завсарлахын өмнө уламжлал ёсоор дараагийн чуулганаар хэлэлцэх асуудлаар Улсын Их Хурал тогтоол гаргадаг уламжлалтай билээ.

Байнгын хороо 2002 оны намрын ээлжит чуулганы хэлэлцэх асуудлын талаар Монгол Улсын Ерөнхийлөгч, Засгийн газар, Байнгын хороодоос урьдчилан санал авсны үндсэн дээр 50 орчим хууль, тогтоолын төслийг хэлэлцүүлэхээр санал ирүүлжээ. Төрийн байгуулалтын байнгын хороо 2002 оны намрын чуулганаар хэлэлцэх асуудлын тухай Улсын Их Хурлын тогтоолын төслийг 2002 оны 7 дугаар сарын 2-ны өдрийн хуралдаанаараа хэлэлцээд хэлэлцэх асуудлыг тогтоохдоо дараахь чиглэл баримтлах нь зүйтэй гэж үзлээ.

Нэгдүгээрт, өргөн баригдсан болон хуулиар хугацаа зааж хэлэлцэхээр тогтсон хууль, УИХ-ын бусад шийдвэрийн төсөл;

Хоёрдугаарт, зайлшгүй хэлэлцэх шаардлагатай бодлогын шинжтэй зарим төсөл:

Гуравдугаарт, хууль, Улсын Их Хурлын бусад шийдвэрийн төслийг төсөл санаачлагчаас 2002 оны 9 дгээр сарын 15-ны дотор Улсын Их Хуралд өргөн мэдүүлбэл хэлэлцэх асуудлын дараалалд оруулахаар тус тус тогтлоо.

Улсын Их Хурлын эрхэм гишүүд ээ,

"Улсын Их Хурлын 2002 оны намрын ээлжит чуулганаар хэлэлцэх асуудлын тухай" УИХ-ын тогтоолын төслийг хэлэлцэн шийдвэрлэж өгөхийг хүсье.

Анхаарал тавьсанд баярлалаа.

С.Төмөр-Очир: -Байнгын хорооны дүгнэлттэй холбогдуулж асуулт асуух гишүүд байна уу. 

Дулам гишүүнийг асуултаа асуухыг урьж байна.

С.Дулам: -Нэг л зүйлийг сонирхоё. Энэ Төрийн албан ёсны хууль гээд, эх хэлний хууль гээд олон нэртэй болоод яваад байсан энэ хууль одоо хаана юундаа гээгдээд хоцроод яваад байгаа юм бол намрын чуулганы жагсаалтад олдохгүй байна энд хариу өгөхгүй юу.

С.Төмөр-Очир: - Дулам гишүүний асуултад хариулъя.

Д.Дэмбэрэл: - Энэ хуулийн төсөл аль нэг хууль санаачлагчийн зүгээс одоогоор орж ирээгүй байгаа. Ажлын хэсгээс хариулъя гэж байна.

Ж.Нарантуяа: - Дулам гишүүний асуултад хариулъя. Эх хэлний тухай хууль одоо Засгийн газраас санал болгож байгаа Төрийн хэлний тухай хуулийг Засгийн газар нэг удаа хуралдаанаараа авч хэлэлцээд дахин боловсруулахаар холбогдох яамдуудад буцаасан байгаа. Засгийн газрын санал болгосон жагсаалтад төрийн хэлний тухай хууль гэсэн төсөл явж байгаа тэгээд 9 дүгээр сарын 15-ны дотор хэрэв өргөн мэдүүлэх бол бид намрын чуулганаараа хэлэлцэх бололцоотой.

С.Төмөр-Очир: -Манай гишүүд ойлгож байгаа байхаа. Ер нь зарчим барьсан шүү дээ. Их Хуралд өргөн бариад орж ирсэн хуулийг хэлэлцэхээр нэрсийн жагсаалтад оруулаад бусад нь бусад гэдэг дотор явж байгаа 9 дүгээр сарын 15-ны дотор өргөн барьчих юм бол Их Хурлын даргын захирамжаар дараалал тогтоодог шүү дээ тэр үед орно. Ер нь тийм байдалтай түрүүн гишүүд санал гаргаад зарим нь орохгүй гээд байсан бид нар саяны чуулганы хэлэлцсэн асуудлаас үзэхэд тэр нь зүйтэй юм байна лээ. Манайх зарим нь энэ хууль зайлшгүй чухал гэж нэрсийг оруулчихаад тэрнийгээ өргөн барьдаггүй, эсвэл өргөн барьсан юмаа буцааж авахад хүрч байгаа шүү дээ. Хаврын чуулганы үед Үнэт цаасны тухай хууль ерөөсөө байхгүй бол болохгүй бэлэн болсон энийг жагсаалтад оруулаад өгөөч гээд гуйгаад байдаг одоо хэлэлцээд ирэхээр бид нар эргэж буцааж татахгүй бол болохоо байлаа энийгээ болъё гэсэн хүсэлт тавиад байгаа. Тийм учраас бид нар тийм зарчим баримталсан юм.

Асуулт асуух гишүүн байхгүй учраас асуулт, хариултаа тасалъя.

Улсын Их Хурлын 2002 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг байнгын хороо оруулж ирж байгаа хэлэлцье гэсэн саналтай оруулж ирсэн. Уг тогтоолыг хэлэлцье гэдгээр санал хураалт явуулъя.

Зөвшөөрсөн 51

Татгалзсан 5

Бүгд 56 –91.1 хувийн саналаар дэмжигдлээ.

Байнгын хорооны дүгнэлтэд орсон Монгол Улсын Их Хурлын 2002 оны намрын ээлжит чуулганаар хэлэлцэх асуудлын тухай Улсын Их Хурлын тогтоолыг анхны хэлэлцүүлгээр баталъя гэсэн. Тогтоолыг бүхэлд нь баталъя гэдгээр санал хураалт явуулъя.

Зөвшөөрсөн 51

Татгалзсан 6

Бүгд 57 –89.5 хувийн саналаар дэмжигдлээ.

Дараагийн хэлэлцэх асуудалдаа оръё. Улсын Их Хурлын гишүүн Б.Шаравсамбуу байнгын хороогоо солих тухай хүсэлт гаргасан. Энэ дагуу УИХ дахь МАХН-ын бүлгийн дүгнэлт гарсан байгаа. Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг хэлэлцье гэдгээр санал хураалт явуулъя.

Зөвшөөрсөн 4З
Татгалзсан 14

Бүгд 57 –75.4 хувийн саналаар дэмжигдлээ.

Шаравсамбуу гишүүний хүсэлтээр Аюулгүй байдал, гадаад бодлогын байнгын хорооны бүрэлдэхүүнээс Төсвийн байнгын хорооны бүрэлдэхүүнд шилжье гэсэн хүсэлт гарсан тогтоолын төсөл та бүхэнд тарсан байгаа тогтоолын төслийг баталъя гэдгээр санал хураалт явуулъя.

Зөвшөөрсөн 47

Татгалзсан 10

Бүгд 57 –82.5 хувийн саналаар дэмжигдлээ.

Редакци танилцуулъя. Төрийн албаны тухай хуулийн эцсийн найруулга тарсан байна. Саналтай гишүүн байна уу алга байна. Редакци сонслоо.

2002 оны 7 дугаарсарын 4-ны өдрийн Монгол Улсын Их Хурлын тухай хуульд өөрчлөлт оруулах тухай хуулийн эцсийн найруулга тарсан байна. Энэ дээр саналтай гишүүн байна уу. 

Оюун гишүүний саналыг сонсоё.

С.Оюун: -Энэ редакци дээр анхааралтай хандахгүй бол ийм юм орсон байна. Өнгөрсөн 2001 оны 6 дугаар сарын 21-нд батлагдсан Монгол Улсын Их Хурлын тухай хуульд оруулах нэмэлт өөрчлөлтөөр Улсын Их Хурал дахь цөөнхийн бүлэг байх юм бол Ёс зүйн дэд хороо, Төсвийн зарлагын хяналтын хороодууд цөөнхийн бүлэгт очихоор байсан. Өчигдөр цөөнхийн бүлэг байхгүй бол гишүүний тоо хүрэхээргүй бол цөөнхийн гишүүдэд очно гээд хууль санаачилснаас болоод цөөнхийн бүлэг байсан ч гэсэн очихооргүй болчихоод байгаа юм найруулгаар. Тэгэхээр цөөнхийн бүлгийн гишүүдээс сонгоно. Хэрэв цөөнхийн бүлэг байгуулах гишүүдийн тоо хүрэхээргүй бол цөөнхийн гишүүдээс сонгож болно гэсэн энэ санааг Дэмбэрэл гишүүн байнгын хороон дээр гаргасан юм. Найруулга дээр цөөнхийн бүлэг байсан ч гэсэн очихгүй байж болохоор орчихоод байгаа юм. Энэ бүр зарчим нь алдагдаад бүр санаачилснаасаа эс юм болчихож байгаа юм. Өөрөөр хэлбэл цөөнхийн бүлэг байхад очихооргүй болчихоод байгаа юм. Олонхи албаар энийг ухамсартайгаар энийг хүссэн юм уу би мэдэхгүй байна. Байнгын хороон дээр тэгж ойлгоод, найруулгыг тэгж ойлгоод явж байсан чинь одоо энэ эцсийн найруулгаар ийм болчихлоо шүү дээ.

Цөөнхийн бүлгийн гишүүдээс гээд таслал байгаа гишүүдээс сонгож болно гэж байгаа юм.

С.Төмөр-Очир: -Дэмбэрэл гишүүний саналыг сонсоё.

Д.Дэмбэрэл: -Өнөөгийн парламентын байдал нэг юм харуулж байгаа юм. Яваандаа бүлгүүд олон болоод бас гишүүд өнөөгийнх шиг олон байж байх тохиолдолд заавал цөөнхийн бүлэг гэхээс гадна тэр бүлгийн гишүүдээс байж болно гэдэг утгаар харин урд талын юмыг хоёр боломж гаргаж өгч болж байгаа юм. Бүлгийн гишүүдээс байж болно, бүлэг байж байсан ч цөөнхөд бусад та өөрөө ч бусад гишүүдээс байж болно гэсэн асуудал орж ирээд аль алинаас нь таны хувилбарыг байлгаж болохоор маш гоё оруулчихаад байгаа шүү дээ.

С.Төмөр-Очир: -Бямбадорж гишүүний саналыг сонсоё.

Ж.Бямбадорж: -Энэ дээр зарчим баймаар байгаа юм. Бүлэг гэвэл бүлэг, гишүүн гэвэл гишүүн. Бүлэг гэвэл ганц бүлгээрээ үлдэе. Бүлэг ч байж болно, аль алинд нь эрхийг олгоё энэ зарчим шүү дээ. Миний ойлгож байгаагаар бүлэг байх нь илүү хариуцлагатай. Бүлэг байхгүй бас цөөнхийн гишүүнд өгье гэж байгаа бол энэ хоёр зарчмаа баривал яг адилхан. Үнэхээр бүлгээсээ хальж байгаа бол бүлэгт ч байж болно, цөөнхийн гишүүн ч байж болно. Бүлэг дээрээ хашигдаж байгаа бол бүлэг дээрээ би бол харин бүлгээсээ гарсан тохиолдолд бүлгээс ч болно, бүлэг байгуулахгүй цөөнхийн гишүүдээс ч болно гэж ойлгогдож байгаа юм. Яагаад гэвэл зарчим маань тийм. Чухам аль зарчмаар УИХ шийдэх нь тэрийгээ барья. Нэг бол бүлгээ барья, нэг бол бүлэг хамаагүй гэж байгаа бол адилхан үзье.

С.Төмөр-Очир: -Наранцацралт гишүүний саналыг сонсоё.

Ж.Наранцацралт: - Тэгэхээр Төрийн байгуулалтын байнгын хороон дээр Дэмбэрэл даргаа нэлээн тодорхой ярьсан шүү дээ. Анх Оюун гишүүн энэ хуулийг санаачлахдаа хамгийн гол нөхцөл нь бүлэг хүрэхгүй тохиолдолд хуулийн төслийг оруулах ийм л санаачилгаар нөхцөлийг авч үлдсэн. Тэгээд Төрийн байгуулалтын байнгын хороон дээр яриад нэгдүгээр асуудлаар цөөнх болоод, хоёрдугаар асуудлаар хүлээж авлаа хэрвээ цөөнх бүлэг болоогүй тохиолдолд цөөнхийн бүлгийн гишүүдээс сонгоно гэж байсныг сонгож болно гэж та  хэлээд зөвхөн энэ өгүүлбэр дээрээ асуудлыг ярьсан шүү дээ. Одоо тэгээд энэ асуудалтай холбоотой бүр ийм хуулийн урд нь хүрсэн түвшнээ ингэж буруу байдлаар оруулж ирэх юм бол бид арай дэндэж байгаа шүү дээ ингэж болохгүй шүү дээ. Бид урьд нь хуулиндаа Бямбадорж дарга хэлж байна зарчим маш тодорхой нээлттэй, ардчилсан парламентын зарчим байж байгаа шүү дээ. Бүлэг бол энэ хоёр дэд хорооны даргын энэ бүлгээс сонгоно гэсэн тодорхой үгтэй, Оюун гишүүн хууль санаачлахдаа бүлэг болоогүй тохиолдолд тухайн намын төлөөллөөс сонгоно гэсэн өгүүлбэртээ оруулсныг Дэмбэрэл дарга тэр хурал дээр хэлэхдээ сонгож болно гэж оруулъя ингэвэл та нар болох юм байгаа биз гээд бид энэ дээр цөөнх болохгүйгээр хүлээж авна гээд ийм байдлаар хийчихээд одоо болохоор найруулга дээр нь ингэж худлаа хуурч болохгүй шүү дээ. 

Хоёуланг нь сонгож болно гээд орчихоор ерөөсөө сонгож болно, болохгүй гэдэг хувилбараараа урдах хуулиа эсрэгээр өөрчилж байгаа шүү дээ. Энийг яг ийм байдлаар хийх юм бол ёстой болохгүй. Энэ хууль санаачилсан тэр нөхцөл байдлыг Бямбадорж дарга сайн ойлгож байгаа шүү дээ. Зүгээр бүлэг байхад гээд тодорхой байсан хуулийг бүр бүлэг байхгүй тохиолдолтой уялдуулаад ийм болгочихоор ингэж далимдуулж Их Хурлын гишүүний хууль барьсан энэ юуг буруугаар ойлгуулж болохгүй шүү дээ.

С.Төмөр-Очир: -Нямдорж гишүүний саналыг сонсоё.

Ц.Нямдорж: -Бид нарын үед парламентын олон удаагийн сонгууль болох байхаа. Хүчний харьцаа янз янз байх бий. Ер нь бид нар парламентат ёсны наад захын ёс суртахуунд суралцмаар байна. Цөөхөн ганц хоёр суудал авчихаад тэрнээсээ шалтгаалж хуулинд өөрчлөлт оруулна гээд зүтгээд байдаг ялсан л бол ялсан, ялагдсан л бол ялагдсан шүү дээ. Энэ ард түмний шийдэл шүү дээ. Бүлэг байгуулах эрхтэй нь юм дуугардаг, бүлэг байгуулах эрхтэйгээр сонгогдсон Ёс зүйн болон Төсвийн зарлагын хяналтын хороог толгойлдог ийм л юм байдаг шүү дээ. Энийг гажуудуулж тухайн нэг жил болоод өнгөрсөн сонгуулийн үр дүнгээр парламентар ёсны наад захын цагаан толгойг эвдээд баймааргүй байна. Тэрний оронд ард түмний итгэлийг хүлээлгэж бүлэг байгуулах эрхтэйгээр сонгуульд ялахын төлөө ажиллах ёстой шүү дээ. Бид нар ч гэсэн нэг хүнтэй цөөнх болчихоод эд нар шиг юм яриад баймгүй байна. Ард түмний сонголтыг хүндэтгэж сурах хэрэгтэй. Хэзээ сурахыг би мэдэхгүй байна энэ арай хэтэрч байна. Юм л болохоор тэр парламентат ёсны алба руу дайрч байдаг ард түмнээсээ очиж энийг асуу л даа. Дандаа ийм юм ярьдагаа болимоор байна.

С.Төмөр-Очир: -Гишүүдээ энэ дээр сайн ойлголцох хэрэгтэй. Хуучин хуулиар бүлэг гэсэн хашилт байсан ерөөсөө бүлэг хариуцлага хүлээх чадвартайгаар. Оюун гишүүнд хандаж байна л даа дараа нь Оюун гишүүн үг хэлэх байх. Оюун гишүүн бүлэг байгуулахгүй бол цөөнхийн гишүүдээс даргыг томилж болно гэсэн асуудал оруулж ирж байна шүү дээ тэр хашаанаас гараад тэгвэл хашаанаас гарч л байвал хууль адилхан үйлчлэх ёстой. Нэг цөөнхийн бүлэг байлаа, бүлэг байгуулахгүй цөөхөн гишүүдтэй хэд хэдэн нам байлаа энэ одоогийн оруулж ирж байгаагаар чинь бүлэг байгуулахгүй бол тэрэндээ өгье гэж хэлчихээд одоо болохоор бүлэгтэй бол хэн нэгэнд нь өгье бүлэг байхгүй бол нөгөөхөд нь өгье гэж тийм байж болохгүй шүү дээ ерөөсөө зарчмаа барих ёстой нэг бол бүлгээр шийдье, нэг бол бүлгээсээ халиад цөөнхийн бүлгийн гишүүдээс гэдгээрээ явъя энэ бол зарчим шүү дээ. Би харин хууль батлагдахдаа их зөв батлагдсан юм байна гэж ойлгож байна.

Нэгэнт Улсын Их Хурал бүлгээсээ хальж байгаа бол тэр гишүүд адилхан. Магадгүй ийм байж болно шүү дээ. Ардчилсан нам бүлэг байгуулах эрхтэй. Иргэний Зориг нам бүлэг байгуулах эрхгүй болохоор зэрэг таны оруулсан хуулиар та энэ дэд хорооны дарга байж болох эрхээр энэ Ардчилсан нам бүлэгтэйгээр аваг миний энэ хууль санаачилсан, одоо батлагдаж байгаа хууль тийм тохиолдолд хүчингүй гэж хэлж болохгүй шүү дээ.

Буруу ойлгох бишээ хуулийг зарчим барьж хийдэг. Хэрвээ ингэж байгаа бол энийгээ буцаая болъё бүлэг дээрээ үлдээе. Ер нь хариуцлага хүлээх чадвартай эсэх нь Улсын Их Хуралд ард түмний өмнө хариуцлага хүлээх эсэх нь ажлаа хариуцах ёстой шүү.

С.Төмөр-Очир: - Оюун гишүүний саналыг сонсоё.

С.Оюун: -Төмөр-Очир даргаа би нэг зүйлийг асуумаар байна. Гишүүд үг авах гэж нэлээн юм болж байж авдаг. Бямбадорж дэд дарга илүү эрхтэй байдаг юм уу дэгийн дагуу юм болгон дээр хэлж байх эрхтэй байдаг юм уу, та юм болгон дээр та дандаа эрхтэй байдаг юм уу гэдгийг асуумаар байна.

С.Төмөр-Очир: - Аль ч гишүүн ярих эрхтэй. 

С.Оюун: - Юм болгон дээр бөөн өрсөлдөөн болж байж ганц үг хэлдэг Бямбадорж дарга дандаа давуу эрх эдэлдэг байхгүй юу тийм эрх байдаг юм уу нэгдүгээрт.

С.Төмөр-Очир: - Би Улсын Их Хурлын гишүүд зөвшөөрөл авахад өгч байгаа.

С.Оюун: - Сая Нямдорж гишүүн буруу хэлж байна. Өөрийнхөө Засгийн газраас өгсөн дүгнэлтэн дээр буруу тавьсан байсан. Олон жил ийм жишгээр явсан гээд тийм бол худлаа. 2001 онд энэ хуулинд өөрчлөлт оруулсан. Оруулахдаа бүлэг байсан тохиолдолд энэ дэд хороодууд очно гэсэн ийм өөрчлөлт орсон шүү дээ 2001 онд Болормаа гишүүн ажлын хэсэгт байсан гэж яриад байгаа тэр зарчмаасаа ухарч байна шүү дээ. Тэгэхээр цөөнхийн бүлэг байсан тохиолдолд гишүүдээс сонгоно, цөөнхийн бүлэг байхгүй бол сонгож болно гэдгээр ойлгосон шүү дээ байнгын хороон дээр. Одоо бүлэгт хүртэл очихгүй болчихоод байна шүү дээ ийм ухралт байх юм бол ардчилсан парламент гэж яриад яах юм бэ.

С.Төмөр-Очир: -Базархүү гишүүний саналыг сонсоё.

А.Базархүү: -Тэгэхээр Их Хурлын гишүүд ээ, хоёр дэд хорооны даргын тухайд Ёс зүйн дэд хороог сайн мэдэхгүй юм. Төсвийн зарлагын хяналтын дэд хорооны даргыг бүлэг байна уу, бүлэг байхгүй ч гэсэн гишүүдээс сөрөг хүчиндээ өгдөг ийм практиктай юм билээ. Энэ агуулга нь юундаа байна вэ гэхээр парламент, Засгийн газарт төсвөөр дамжуулж хяналт тавих илүү хариуцлагатай гэх юм уу, сонирхолтой механизмыг бүрдүүлэх эрх ашгийн үүднээсээ өгдөг юм байна лээ. Тийм учраас Төсвийн зарлагын хяналтын дэд хороог сөрөг хүчний бүлэг юм уу гишүүдээс сонгоно гэж хийж өгөөч ээ гэсэн саналтай байна. Ёс зүйн дэд хороог санахгүй байна.

С.Төмөр-Очир: -Базархүү одоогийн энэ редакци унших гээд байгаа чинь өгчихөөд байгаа нь энэ шүү дээ. Хуучин бүлгийн гэж байсан учраас бүлэг үүсээгүй тохиолдолд Төсвийн зарлагын хяналтын дэд хороо ч болохгүй байгаад байгаа юм. Гишүүд сонгож болно одоо орж ирчихээд будлиад байгаа нь энэ.

Одоо ажлын хэсгийнхэн протоколоо үзээд байнгын хороон дээр юу гэдэг томьёоллоор орж ирж яаж яригдсан байна энийгээ үзэж байгаад ингээд эцсийн найруулгад дахин оруулж ирье.

Өнөөдрийн хэлэлцэх асуудал дууссан тул хуралдаанаа завсарлая.

Соронзон хальнаас буулгасан:

ХУРАЛДААНЫ НАРИЙН

БИЧГИЙН ДАРГА





Г.НАРАНТУЯА

